
1 Pedr_(15)

1 Pedr 3:1a
Dyna’n union sut dylech chi'r gwragedd priod ymostwng i'ch gwŷr. 

Mae yna ddadlau wedi bod am yr adnod gyntaf yn y bennod hon. Mae yna bob math o gyhuddiadau wedi eu gwneud – bod gan Dduw ragfarn yn erbyn merched; bod Pedr yn rhagfarnllyd yn erbyn merched; mai nid gair Duw ydy’r darn yma o’r Beibl; bod y gorchymyn yma ond yn berthnasol i oes y Rhufeiniad; bod pob dyn yn well na phob gwraig; bod dynion yn rhydd i wneud fel y mynnon nhw o fewn priodas; nad oes gan wragedd hawliau na llais mewn priodas......ac yn y blaen. Wrth ddadlau am yr un adnod yma mae pobl wedi creu cynnwrf ac annifyrrwch, wedi achosi ffraeo a chwympo mas. O ddarllen un adnod mae pobl wedi dod i gasgliadau amrywiol, rhyfedd, a gan amlaf, anghywir.
Un adnod sydd yma – UN! Oes yna werth mewn astudio un adnod heb edrych ar y cyd-destun? Beth am,

Yna ar ôl gweiddi'n uchel eto, dyma Iesu’n marw.(Mathew 27:50)

Wrth astudio’r adnod hon heb roi sylw i unrhyw adnodau eraill am farwolaeth Iesu faint callach fydden ni am ei fywyd ar y ddaear, am ei berson, am y rheswm daeth e i’r byd, am ei waith ar y ddaear, am y ffordd y bu farw, am y rhesymau tu ôl i’w farwolaeth, ac am ei atgyfodiad? Yn amlwg rhaid edrych ar adnodau yng ngoleuni’r Beibl i gyd, nid dewis un a dadlau hyd at syrffed amdani.

Be ydyn ni wedi ei ddysgu hyd yma wrth ddarllen llythyr cyntaf Pedr? 

Yn gyntaf fe ddysgon ni mai llythyr i Gristnogion oedd hwn – at rai oedd wedi eu dewis i wasanaethu Iesu Grist ar y ddaear. Llythyr ydy hwn sy’n pwysleisio mai dros dro yn unig y bydd Cristnogion ar y ddaear; bod byw bywydau glân a phur yn plesio Duw; bod bywydau wedi eu trawsnewid er gogoniant i Dduw yn hollbwysig ; mai Crist ydy sylfaen y ffydd, Ef sydd ben ar bopeth, ac mai Ef yw canolbwynt a gwreiddyn pob llawenydd. 

Iesu Grist oedd i gael y gogoniant, y clod, y diolch, yr addoliad a’r flaenoriaeth gan darllenwyr y llythyr. 

1 Yr Arglwydd ydy fy mugail i; mae gen i bopeth dw i angen.
2 Mae'n mynd â fi i orwedd mewn porfa hyfryd; ac yn fy arwain at ddŵr glân sy'n llifo'n dawel. 3 Mae'n rhoi bywyd newydd i mi, ac yn dangos i mi'r ffordd iawn i fynd. Mae e'n enwog am ei ofal.(Salm 23:1-3)
Be wnaeth Iesu dros y gwragedd priod oedd yn darllen y llythyr? Yr un peth a wnaeth o i bawb arall oedd yn credu – pob merch, pob dyn, pob gŵr priod a phob caethwas neu gaethferch – rhoi ei fywyd yn aberth drostyn nhw. Gadawodd Duw i filwyr boeri ar ei annwyl Fab, ei guro a’i fflangellu gyda chwip. Gadawodd Duw i bobl ei insyltio a chwerthin ar ei ben, a caniataodd Duw iddo gael ei groeshoelio gyda lladron. 

Sut oedd Iesu’n trin gwragedd? Tra’n hongian ar y groes yn dioddef poen na allwn ni mo’i ddisgrifio, rhoddodd flaenoriaeth i les Mair ei fam, a sicrhau bod ei ffrind Ioan yn gofalu amdani. Iachaodd fam-yng-nghyfraith Pedr; daeth a mab y wraig weddw o Nain yn ôl yn fyw (er lles ei fam) a merch Jairus yr un fath; iachaodd wraig oedd wedi dioddef o waedlif ers ddeuddeg mlynedd; roedd yn bwyta ac yfed, siarad a chymdeithasu gyda Mair a Martha; wrth ffynnon Sychar siaradodd â gwraig oedd yn Samariad (gelynion yr Iddewon - fyddai dim un dyn Iddewig arall wedi siarad â hi yn gwrtais) a daeth i gredu ynddo. Ar ddydd yr atgyfodiad dangosodd ei hun gyntaf i Mair Magdalen. Ydy Iesu’n caru gwragedd? Wnaeth o farw drostyn nhw hefyd? Ydy o eisiau’r gorau i bob un o’i ddefaid – neu dim ond rhai? 
Mae’r diafol yn defnyddio pob math o gynllwynion i gynhyrfu pobl a chodi eu gwrychyn. Wrth gwrs fod Duw’n caru merched, a ffolineb llwyr ydy dweud yn wahanol. Mae yna syniadau a theimladau hyll iawn yn dod i’r wyneb pan mae statws merched yn cael ei drafod o fewn cyd-destun Cristnogol. Crist sydd ben - nid merched. Crist sydd ben – nid dynion. Rhaid ymostwng iddo Ef gyntaf. Wedyn, wedi ymostwng i Grist, rhaid ufuddhau i’w orchmynion. 
Pwy ysgrifennodd y llythyr – Pedr, cynrychiolydd personol Iesu Grist gyda’r awdurdod oedd Duw wedi ei roi iddo; Pedr, a gafodd alwad clir i ddysgu ‘defaid’ yr Arglwydd. Ac mae 2 Timotheus 3:16 yn bendant fod pob ysgrythur wedi ei ysbrydoli gan Dduw. Os ydy gwraig yn Gristion, os ydy hi wedi ildio ei bywyd i Grist, mae rhaid iddi ymostwng i’w gŵr – heddiw, yng Nghymru yr 21ain ganrif a dwy fileniwm yn ôl pan yn dioddef erledigaeth Rhufeinig.

Cawn drafod yr adnod yma ymhellach yn yr astudiaeth nesaf.

